http://www.berria.info/paperekoa/plaza/2009-01-27/045/008/Trauma_(II).htm
2009-01-27



569 hitz
Traumaren eragina gertaeraren araberakoa izaten da: ez da gauza bera ekintza behin edo behin baino gehiagotan gertatzea, halabeharrez gertatzea edo ez, ustekabekoa izatea edo norbaitek apropos egitea, kaltea eragiteko.

Trauma (II)

Arantza Quecedo Urrutia - Psikologia

· Galdera
Egoera traumatiko baten aurrean hainbat erantzun izan ditzakegu, eta, aurreko artikuluan aipatu genuen moduan, trauma bat pairatzeak ez du halabeharrez esan nahi gaixotasun psikiatrikoa betiko sufrituko denik: trauma bera gure eguneroko bizipenetatik hain urrun dagoenez, sentitzen ditugun emozioak ere arraroak eta zoroenak iruditzen zaizkigu. Alderantziz, hasierako erreakzio horiek guztiz normalak dira, egoera berezi eta normaltasunetik kanpokoetan sortuak. Denbora aurrera badoa eta sintomak berdin jarraitzen badu (hiru eta sei hilabeteko mugak zehazten ditugu klinikan), profesional batekin kontsultatzea komeni da. 

Zein dira traumaren inguruko prozesuak? Nolabait digestioarekin konparatuz, trauma bati aurre egiteko eta gainditzeko digestio prozesua luzea eta sakona da, eta prozesu horretan pertsona moduan gure osotasunean parte hartu behar dugu: gure izaera, gure emozioak, gure adimena, gure etika, gure bizitzaren ikuspegia, gure sinesmenak, gure familia, gure ametsak eta ilusioak. 

Trauma gaien ikerketa gerra ondoko ikasketekin hasi zen, batez ere AEBetan. Madrilgo 11-11n, adibidez, hainbat tratamendu prebentibo erabili zituzten; eta geroago trauma ondoko tratamenduak jarraitzen dira, eta horien inguruko ikerketa ugari daude. Jakina, traumaren eragina ez da berbera ekintza puntuala denean (istripu bat, uholde bat...), gertakari horren hasiera gure esku badago (autoaren gidaria), halabeharrez izan den, ustekabean edo norbaitek apropos eta guri kalte egiteko sortu duen ekintza den. Egoera bakarra den bizitzako momentu batean ala errepikatua den (familia arteko indarkerian, adibidez). 

Psikologikoki ondoriorik latzenak kasu hauetan ikusten dira: umeengan, batez ere egoera traumatikoa errepikatua izaten denean, eta eragilea familiako norbait denean. Familia artean gertatzen diren egoera traumatikoak (tratu txarrak, sexu abusuak, utzikeriak...) eta sarritan horren inguruan dauden sekretuak gaixotasun psikiatriko ugariren hasiera dira. 
Trauma osteko hazkundea 
Trauma hitzak orokorrean ondorio negatiboak ekartzen dizkigu burura, baina gaur egun psikologian ikertzen ari direna zera da: nola daiteke trauma sufritu duten pertsona batzuek esperientzia traumatikoei esker bizitzan aurre egin, eta ingurukoei osasuntsu izaten irakastea? Calhounek eta Tedeschik -Carolinako Unibertsitateko irakasleak- egindako ikerketetan «ugariagoak dira trauma bati esker hazkunde psikologikoa izan dutenak gaixotasun psikiatrikoa sufritu dutenak baino». Euren ikerketen arabera, minaren eta galeren prozesuaren ondorioz ere aldaketa positibo ugari gertatu ahal da trauma baten eraginez: 

· Ikuspuntu berria eta esanguratsua harremanetan: intimotasunera heltzeko erraztasuna. 

· Bizitzari aurre egiteko ikuspuntu berria. 

· Barne indar sentipen handiagoa. 

Galdera
Askotan esaten da «kontuz, umea traumatizatuko duzu eta» edo «dudan beldur hau umetako trauma bat izango da». Umeak garenean gertatzen diren gauzek eragin handiagoa al dute gure psikologian gerokoek baino? Errazagoa da trauma bat eragitea? 
NAGORE I


Psikologian trauma hitzak esanahi berezia dauka: pertsona baten osotasuna edo bizitza bera arriskuan jartzen duen egoera da. Egoera larria hain zuzen, pertsona horren egunerokotasunetik kanpokoa. Egoera eta bizipen horien ondorioz, hainbat emozio sortzen zaizkigu: beldurra, inpotentzia, sorgorpena eta argazkien moduan errepikatzen diren bizipenak. Eta, batez ere, inguruarekiko ziurtasuna eta sinesgarritasuna galtzen da, eta horrek umeengan ondorio latzak izan ahal ditu. Trauma baten eraginez (auto istripu bat, adibidez), haur batek hainbat jarrera eduki ahal ditu: ukapena edo ezeztapena, beldurra, amorrua, errudun sentitzea, tristezia eta buru nahastea. Sarritan euren portaera atzeratu egiten da: umeagotu egiten dira, eta euren garapena gelditu. Laguntzarik garrantzitsuena umeentzat hauxe izaten da: bere sentimenduak onartzea, inguruarekiko bere ziurtasuna berreskuratzen laguntzea, gertatu denaren gainean eurek behar dituzten azalpenak ematen laguntzea eta gurasoen edo jagoleen konsistentzia mantentzea arauetan, hau da, bizimoduan ahalik eta aldaketa txikiena egitea (sarritan helduen beldurrak eta gehiegizko babestu beharrak arazoa areagotu dezakete). 

